
Innspel til digital samtale i FNF- regi.  

 

                    På tur med naturvernblikk 

 

Friluftslivet vårt kan vere motivert av ulike faktorar, og ofte av fleire 
samstundes: 

- Trim og fysisk helse. 

- Mental helse; stillhet og ro. 

- Matauk; Jakt, fiske og sanking. 

- Godt samvær. 

- Naturkontakt og læring om natur og kultur. 

Naturvernforbundet arrangerte ein tur til 
Haugedalen 19. september.  Målsetjinga for 
denne turen var nok å imøtekomme fleire av 
desse fem nemnde faktorane, men med eit 
særskild blikk på friluftslivet som ein døropnar for 
engasjement om naturvernet.  

Vi hadde alliert oss med ein lokal kjentmann og 
naturgaid, Helge Kvam Karbø. Det var sett grense 
for tal på deltakarar grunna korona- 
restriksjonane. Vi vart 15 frå Volda, Hornindal og 
Sunnylven. 

 

 

No tek vi dykk med på turen, og gjer nokre stopp undervegs for å få respons, 
ettertanke og kanskje diskusjon i FNF -familien omkring ulike tema. Spørsmåla 
vi stiller kan kanskje virke retoriske og provoserande, men ta det i beste 
meining. -Som vårt forsøk på å  finne fram til eit friluftsliv som spelar på lag 
med natur og kultur, og for å lufte nokre tema der det sikkert er ulike syn 
mellom organisasjonane. 

Kvifor Haugedalen?  
 

 

Jo, fordi så få går dit, og så få hadde høyrt om den. Altså; litt motstraums det vi 
har sett i 2020 og åra før,- ein tendens til at den store auken i friluftslivet 
«klumpar seg» på stader som mange kjenner til.  Besseggen, Preikestolen, 
Kjerrag, ……  Lokalt; Saksa, Molladalen, Slogen, Urkeegga, Romsdalseggen, 
Misundtrappene, …..  Det paradoksale er at samstundes som stillheit og ro vert 
framheva som ein av dei fremste kvalitetane i friluftslivet, så søkjer 1000-vis av 
turgåarar til dei same turmåla.  

Det finst så mange tindar, dalar, skogar, setervollar, fjellvatn og bekkar som får 
ligge i fred. Og sett med naturvernauge; Ikkje noko er betre enn det!  

Den store auken av folk i fjellet fører med seg auka terrengslitasje, krav om 
tilrettelegging, informasjon og sikringstiltak. Er det på tide å dempe 
marknadsføringa retta mot dei mest kjende turmåla? Marknadsføre naturen og 
opplevingane meir enn turen? Vegen / stien meir enn det målbare målet? 

Transport og parkering. 
 

 

Vi skulle ha sett opp ein buss frå Volda. Men det vart ikkje grunna virus-
restriksjonane.  

Er vi medvetne om privatbilismen sitt klimaavtrykk når vi oppmodar til 
friluftslivsaktivitetar  over heile landet? Er vi flinke nok til å organisere 
samkøyring og vise til kollektiv transport? Og kanskje burde vi halde oss unna 
dei områda som berre kan nåast med privatbilar på bomvegar? 

Ved val av samlingsplass og startpunkt for turen vil vi slå eit slag for å starte 
nede i bygda. Då kan også kulturlandskapet og bygda bli ein del av opplevinga. 
Å få vandre gjennom så mange vekstsonar som mogleg har ein stor verdi. På 
våre kantar kan dette gje opplevingar av frodige jordbrukslandskap, 
beitemarkar, utslåttar, setrelandskap og alpint terreng på same dagsturen.  

Eit nettverk av bomvegar er bygd i utmark, skog og fjellterreng mot skogsfelt, 
hyttefelt, kraftverksinntak. Å «opne for friluftslivet» vert ofte brukt som eit 
vikarierande motiv for å få bygd desse vegane. Lat oss ikkje legitimere denne 
vegbygginga som nok kan gjere turen meir behageleg, men gjer fjellet mindre 
og opplevingane undervegs snevrare.  

Eit «must» for arrangøren: Ta kontakt med grunneigar og naboar der det er 
forventa at det er avtalt parkeringsplass. Ein god dialog løyser dei fleste 
problem, og som regel er folk på bygdene glade for at «deira» utmark og natur 
vert sett pris på. 

Overordna problematisering: Vi veit at arealinngrep er den store trusselen mot 
naturmangfaldet. Ved starten av fleire Stikk- Ut stiar og kjende turmål må 
parkeringsarealet utvidast. Fleire kommunar legg dette inn i sine arealplanar. – 
Og jo betre tilrettelegging, dess fleire bilar. -Og turgåarar.  Er målet kvantitet 
eller kvalitet? 

Å finne veg der det ikkje er raude T-ar. 
 

Samling rundt kartet: 

Turleiaren leder an i felles «høgtlesing» / tolking av 
kartet; Kvar er vi? Kor skal vi? Kva tyder 
fargenyansane? Stigning, omtrentleg tidsbruk, 
omtrentleg tid for retur, alternative vegval. 

Mot Haugedalsvatnet er kartsymbolet ------- 
(«umerka fotrute»), men ikkje heilt fram. Kva kan vi 
forvente? Treng vi kompasskurs frå der stien 
sluttar?  

Kva gjer det med oss, merksemda vår og 
naturmøtet vårt om vi veit at vegen ikkje er merka, 
og at det ikkje er sti heilt fram?  

 

 

Tema for samtale ved første rast: 

Kvifor går stien der den går: 
For å nå fram til utslåttar og 
utløer mellom garden og 
setra? For å unngå rasfarleg 
og ulendt terreng? For å 
komme raskast mogleg fram 
med minst mogleg 
energibruk? For å komme 
innom fine utsiktsplassar? – 
Eller er stien trakka opp av 
hjort, sau eller geit? 

Merking finst: 

Kva hensikt har denne merkinga? Korleis 
endrar ho historia til landskapet du ser? 
Merkinga legg til ei forteljing; den om ei som 
hadde overskot av klesfiller og ville trygge 
vegvalet for oss. Men fortrengjer ho og ei 
anna? Forteljinga om stien i kulturlandskapet? 

 

 

 

Tema ved neste rast: 

Naturbase og Artsorakel  
(www.artsdatabanken.no)  er nyttige 
augeopnar når du skal inn i eit nytt 
landskap. Ein turleiar bør ha orientert 
seg om registrerte artar og naturtypar. 
For å kunne formidle funn undervegs, 
og styre unna sårbare artar om det 
trengst.  Fint om turleiaren også kan 
vise korleis ein kan søke opp artar, og 

også plotte inn funn i artsdatabanken. 

 

Rast på Haugestøylen: 

Turleiaren gir oss fakta om 
bruken av setra. Nok til at vi 
kan leve oss inn i ei anna tid, 
og ei anna livsform som og 
har sett sine spor i naturen. 
Stien opp hit var neppe 
merka den tida setra var i 
drift! 

 

http://www.artsdatabanken.no/

Ei livsform i grell kontrast til energibruken vi er vitne til på andre sidan av dalen. 
Der gjer Tom Cruise  seg klar til nok eit stunt.  

Eit anna tema på støylen: Støylen som ein felles open allmenning, i motsetning 
til private hyttefelt med gjerder og private vegar. 10.000-vis av hytter og sel 
står til nedfalls, mens det vert bygd nytt som aldri før. I sårbar, urørt natur. Kva 
tel mest for DNT,- Auke i overnattingsdøgn og nye hytter/ hyttenett, eller 
naturverdiane som ofte ikkje er registrerte eller målbare?  Dronningsetra vert 
ikkje bygd etter planane, men endringa kom først etter sterkt press frå 
naturvernhald. Kva med å restaurere sel som står for fall, og bruke dei som 
ubetente hytter? Kan kulturvern, naturvern og friluftsliv i større grad spele på 
lag? 

Ved Haugedalsvatnet: 
 

Vi er i eit høgfjellslandskap utan tyngre inngrep. Eit INON- område som vi har få 
av på Sunnmøre.  

Tema for samtalen: Er det fisk i vatnet?  

Korleis har han det, når 
vatnet først vart isfritt 
omkring 1. september? Når 
vart auren sett ut her 750 
moh.? Er auren ein 
«naturleg» art i høgfjellet? -
Eller planta som ein 
mataukskilde for folk? 
Forvaltar vi i dag fjellauren 

for å fremje fritidsfiske og friluftsliv? Når det settast ut kilosfisk i innsjøar (eks. 
frå Mjøndalen og frå Kongsvinger JFF ligg på nettet) for å få ungdom interessert 
i sportsfiske, - spelar dei då på lag med naturen? - Eller gjer dei vassdraget 
attraktivt, styrt etter fiskarane sine preferansar for kva som er gøy å få på 
kroken? Er dette «naturdesign»? 

Vi fekk opplæring i kunsten å fiske med 
oter. Ein reiskap som vart meir populær 
for 50 år sidan, og som er så effektiv at 
den ikkje er lovleg i alle ferskvann. 
Resultatet vårt vart god trim, nokre 
flokar og 5 – 6 radmagre kreder. 
Vinteren hadde tydelegvis vore for lang i 
Haugedalen i år. 

 

  

 

 

Naturvernforbundet i Ørsta og Volda takkar for turen, takkar Helge Kvam Karbø 
for gaidinga, og håper på ein god samtale om dei tema som kom til oss 
undervegs.  

 

 

 

Tekst og foto; Naturvernforbundet i Ørsta og Volda. 

Knut Festø, lokallagsleiar.   

